
Үнді кадеттері      Астана қаласындағы  С.Сейфуллин атындағы Қазақ агротехникалық университеті  әскери кафедрасының құрметті қонағы болды. 

     С.Сейфуллин атындағы Қазақ агротехникалық университетінің әскери кафедрасына Үндістанның Нью-Дели қаласынан полковник Тапа Анил Кумар бастаған делегация келді. Олар елімізге Қазақстандағы  жоғары оқу орындардың әскери кафедраларындағы офицерлер мен студенттердің біліктіліктерін арттыру бойынша, ықпалдастық орнатып, тәжірибе алмасу мақсатында сапар шекті. 

     Әскери делегация Үндістанның Ұлттық Кадет корпусынан келді. Шетелдік меймандар Ұлттық Кадет корпусы мен Қазақстанның жоғары оқу орындары арасындағы жасалған келісімшарт негізінде келіп отыр. С.Сейфуллин атындағы ҚазАТУ мен Үндістанның ҰКК-сы арасында ықпалдастық 2009 жылы басталғанын айта кету керек. Екі ел арасындағы ынтымақтастық қарым-қатынас нығайта түсу мақсатында 2011 жылдың қаңтар айында С.Сейфуллин атындағы Қазақ агротехникалық университетінің ректоры мен әскери кафедраның өкілдері Үндістанда болып қайтқаны туралы газетімізге жазған болатынбыз.
     Қонақтар алдымен университеттің әкімшілігімен кездесіп, Үнді Ұлттық кадет корпусы мен университеттің әскери кафедрасы арасындағы ынтымақтастық мәселесін талқылады. Делегация өкілдері университеттің мұражайын аралап. 50 жылдан астам тарихы бар білім мекемесінің тарихынан сыр шертетін құнды жәдігерлермен танысты. Кадеттер одан кейін білім ордасының әскери кафедрасында болып, олардың әскери техникалары мен жауынгерлік әзірліктерін көріп тамашалады.

     Шетелдік меймандардың Қазақстанға келген сапары шығыс халықтарының ұлы мерекесі – Наурыз мейрамымен тұспа-тұс келгені тамаша болды. С.Сейфуллин атындағы ҚазАТУ ұжымы  ұлық мейрамды  мерекелеуді бастап та кетті. Әр факультет өз алдына бір ауыл  ретінде Наурыз тойын тойлауда. Қазақ халқының салт-дәстүрі мен ұлттық әдет-ғұрпын паш еткен сахналық  көріністер ұйымдастырып, мерекелік дастархан жайды. Қай кезде де қонақжайлылық қасиетінен таймаған қазақ жұртшылығы үнділік қонақтарға ерекше ықылас көрсетіп, наурыз мейрамын бірге тойлап, мерекелік думанның бел ортасында жүріп, ұлтымыздың пейілі мен ықыласын сезінулеріне мүмкіндік жасады. Ең басты – қазақ халқының мәдени құндылықтарын көрсете білді. Ұлттық тағам – наурыз көже мен қымыз ішіп, қазы-қартадан дәм татқан меймандардың қуанышы шексіз болды. Бәрінен де қонақтарды жапалақтап жауған мамық қар таңқалдырды. Шынайы табиғи қар көрмеген үнділіктерге Астананың ақша қары таңсық дүние болғаны олардың алған әсерінен білініп тұрды. 
     - Қазақстан мәдени құндылықтарға өте бай, адамдары қонақжай тамаша ел екен, - деді полковник Тапа Анил Кумар мырза. – Барша шығыс елдерінің жыл басы саналатын Наурыз мейрамын қазақ халқы қалай тойлайтынын көріп, куә болдық. Бұл сапар біз үшін тарихи тағылымдық мәні зор, танымдық сапар болды. Университеттің әскери кафедрасында сарбаздардың жауынгерлік әзірлігі өте жоғары деңгейде екен. Сіздерден көптеген мағлұматтар алдық. Елімізге өзімізбен бірге керемет естеліктер ала кететін болдық.

- Делегация өкілдері тәжірибе алмасу мақсатымен Л.Н. Гумилев атындағы Еуразия Ұлттық университетінің әскери кафедрасы мен Ш. Уәлиханов атындағы Кадет корпусына да баруды жоспарлап отыр. 
Анықтамалық ақпарат

Үндістанның Ұлттық Кадет корпусы –алғашқы әскери дайындық ережелерін еркімен үйренгісі келетін жастарға білім беретін оқу орны. Бүгінде ҰКК-да Үндістанның түкпір-түкпірінен жиналған 15 миллионға жуық жас білім алады. Үндістанның әрбір қаласында кадет корпусының бөлімшелері бар. Онда 12-13 және 18-19 жас аралығындағы жастар оқиды. Осы оқу орнын бітірген жастар үнді елінде элиталық қызмет саналатын – қорғаныс саласына жұмысқа орналаса алады, немесе оқуын басқа сала бойынша жалғастыруына болады. Онда – жалпы әскер, теңіз күштері, әскери әуе күштері секілді негізгі үш бағытта мамандар әзірлейді. Ұлттық кадет корпусының тағы да бір ерекшелігі – онда қыз балалар да білім алады. Үндістан Қарулы күштерінің сапында қызмет ететін әскери әйел қызметшілердің саны өте көп деген дерек бар. Оларда нәзік жандылар әскери салада 15 жыл қызмет жасауларына рұқсат етіледі. Және де қыздар әскери қызметке 24 жастан бастап қабылданады. Үндістанда сондай-ақ әйелдерді оқытатын әскери академия жұмыс істейді. ҰКК – Қазақстан, Түркіменстан, Ресей, Ұлыбритания, Сингапур, Непаль, Молдавия Вьетнам, Бутан, Бангладеш, Шри-Ланка, Бруней сынды әлемнің көптеген елдерімен әскери әріптестік қарым-қатынасты ұстанған. 
